
እ.ኤ.አ ከፌብርዋሪ 21 እስከ 28/2022 የነበረው የአየር ሁኔታ ግምገማ 
 

ባለፉት ስምንት ቀናት ወደ ሀገራችን ይገባ የነበረዉ ዕርጥበት አዘል አየር ከዕለት ወደ ዕለት 

የተሻለ ገፅታ ነበረዉ፡፡ በተለይም በደቡብ፣ በደቡብ ምዕራብና መካከለኛዉ የሀገሪቱ አካባቢዎች ላይ 

የተሻለ የደመና ሽፋን በመስተዋሉ በደቡብ ብሄር ብሄረሰቦችና ህዝቦች፣ በሲዳማ፣ በደቡብ ምዕራብ፣ 

በምዕራብና መካከለኛዉ ኦሮሚያ፣ በመካከለኛዉና ምስራቅ አማራ እንዲሁም በደቡብ ደጋማ 

ስፍራዎች እና ምስራቅ የሀገሪቱ ጥቂት ቦታዎች ላይ ከቀላል እስከ መካከለኛ መጠን ያለዉ ዝናብ 

ተመዝግቧል፡፡  

ባለፉት ስምንት ቀናት የዘነበዉ የዝናብ መጠን ከሀገሪቱ የቦታ ሽፋን አንፃር ሲገመገም 

ምስራቅ ጎጃም፣ ሆሮ ጉዱሩ ወለጋ፣ ምስራቅ ወለጋ፣ ኢሉአባቦራ፣ ጅማ፣ ምዕራብ ጉጂ፣ ምዕራብ 

አርሲ፣ የሲዳማ ክልል ዞኖች፣ ሸካ፣ ቤንች ሸኮ፣ ምዕራብ ኦሞ፣ ከፋ፣ የደቡብ ብሄር ብሄረሰቦችና 

ህዝቦች ክልል ከሞላ ጎደል ሁሉም ዞኖች ከ5-28 ሚሜ ከ2-5 ቀናት ያህል ዝናብ ነበራቸዉ (ካርታ 

1) ፡፡  

ባለፉት ስምንት ቀናት የዘነበዉ የዝናብ መጠን ከመደበኛዉ ጋር ሲነፃፀር በሰሜን፣ 

መካከለኛዉና ጥቂት የደቡብ ጎንደር፣ በምዕራብና ምስራቅ ጎጃም እንዲሁም አዊ ዞን ጥቂት ቦታዎች 

ላይ፣ በምስራቅና ሆሮ ጉዱሩ፣ በኢሉአባቦር፣ በጅማ፣ በሸካ፣ በጋሞ፣ በጎፋ፣ በሲዳማ ክልል ዞኖች፣ 

በጌዴኦ እና በወላይታ ዞን መደበኛና ከመደበኛ በላይ ዝናብ ነበራቸዉ፡፡ የተቀሩት የሀገሪቱ ክፍሎች 

ከመደበኛው በታች ዝናብ ነበራቸዉ (ካርታ 2 እና 3) ፡፡ 

ካርታ 1   እ.ኤ.አ ከፌብርዋሪ 21 እስከ 28/2022 ድረስ የነበረው የዝናብ መጠን በሚ.ሜ 

ካርታ 2   እ.ኤ.አ ከፌብርዋሪ 21 እስከ 28/2022 ድረስ ዝናብ የዘነበባቸው ቀናት ብዛት 

ካርታ 3   እ.ኤ.አ ከፌብርዋሪ 21 እስከ 28/2022 ድረስ የነበረው የዝናብ መጠን 
ከመደበኛው ጋር በመቶኛ ሲነፃፀር 

 

 

 

            ከመደበኛ በታች                 መደበኛ               ከመደበኛ በላይ 

እ.ኤ.አ ከፌብርዋሪ 21 እስከ 28/2022 የነበረው የአየር ሁኔታ  
በግብርናው ላይ ያሳደረው ተፅዕኖ 

 

ባሳለፍናቸው የፌብሪዋሪ የመጨረሻዎቹ ስምንት ቀናት የእርጥበት ሁኔታው ከቀን ወደ ቀን 

መሻሻል እንደነበረው ከተለያዩ የሀገሪቱ ክፍሎች የተሰበሰቡና የተተነተኑ የግብርና ሚቲዎሮሎጂ 

መረጃዎች ያመለክታሉ። በተለይም በደቡብ ብሄር ብሄረሰቦችና ህዝቦች፣ በሲዳማ፣ በደቡብ ምዕራብ፣ 

በምዕራብና መካከለኛዉ ኦሮሚያ፣ በመካከለኛዉና ምስራቅ አማራ እንዲሁም በደቡብ ደጋማ 

ስፍራዎች እና ምስራቅ የሀገሪቱ ጥቂት ቦታዎች ላይ ከቀላል እስከ መካከለኛ መጠን ያለዉ ዝናብ 

የነበራቸው ሲሆን፤ ይህም የተገኘው እርጥበት ለበልግ ወቅት የእርሻ አንቅስቃሴ የማሳ ዝግጅት 

ለማከናወን ምቹ የነበረ ከመሆኑም ባሻገር  ለቋሚ ተክሎች የውኃ ፍላጎት መሟላት፣ ለአርብቶ አደርና 

ለከፊል የአርብቶ አደር አካባቢዎች ለግጦሽ ሣርና ለመጠጥ ውኃ አቅርቦት አዎንታዊ ሚና ነበረው  

(ካርታ 4)፡፡ 

ካርታ 4   እ.ኤ.አ ከፌብርዋሪ 21 እስከ 28/2022 ድረስ የነበረው የእርጥበት ሁኔታ 

እ.ኤ.አ ከፌብርዋሪ 21 እስከ 28/2022 የነበረው የአየር ሁኔታ በውሃው ዘርፍ 
እንቅስቃሴ ላይ ያሳደረው ተፅዕኖ 

 

 ከፌብርዋሪ 21-28/2022 የነበረው የአየር ሁኔታ በውሃው ዘርፍ እንቅስቃሴ ላይ የነበረው 

ገፅታ በተመለከተ በአብዛኛዎቹ የሀገራችን ተፋሰሶች ላይ ደረቅና ፀሃያማ የአየር ሁኔታ አመዝኖ 

የተስተዋለ ሲሆን፤ በአንጻሩ በአብዛኛው ኦሞጊቤ፣ በመከካለኛዉና በታችኛው ስምጥ ሸለቆ፣ በጥቂት 

የላይኛው ባሮአኮቦ፣ ገናሌ ዳዋ፣ በመከካለኛዉና በላይኛዉ አባይ ተፋሰሶች ላይ ከመጠነኛ እርጥበት 

እስከ እርጥበታማ ሁኔታ እንደነበራቸው ተስተውሏል፡፡ በሌላ በኩል የተቀሩት በአብዛኛው የሀገሪቱ 

ተፋሰሶች ላይ የቀኑ ከፍተኛ የሙቀት መጠን መጨመር ለውሃ ትነት አስተዋጽኦ እንደነበረው 

መረዳት ተችሏል  (ካርታ 5) ፡፡  

  

ካርታ 5    እ.ኤ.አ ከፌብርዋሪ 21 እስከ 28/2022 ድረስ የነበረው የእርጥበት ሁኔታ 

እ.ኤ.አ ከማርች 1 እስከ 10/2022 የሚኖረው የአየር 
ሁኔታ አዝማሚያ 

 

   በመደበኛ ሁኔታ በማርች የመጀመሪያው አሥር ቀናት የበልግ ዝናብ ሰጭ የሚቲዎሮሎጂ 

ገጽታዎች ከዕለት ወደ ዕለት አንፃራዊ መጠናከር እያሳዩ በመሄድ የወቅቱ ዝናብ በበልግ አብቃይ 

የሀገሪቱ አካባቢዎች ላይ እየተስፋፋና እየተጠናከረ ይመጣል፡፡  

 

        በሚቀጥሉት አሥር ቀናት ዝናብ ሰጭ የሚቲዎሮሎጂ ገጽታዎች በመጀመሪያዎቹ ጥቂት 

ቀናት በአንጻራዊ የደመና ሽፋን መጨመር በስምጥ ሸለቆና አጎራባች የሀገሪቱ አካባቢዎች ላይ ሊኖር 

እንደሚችል ይጠበቃል፡፡ በመሆኑም ከሚኖራቸዉ የደመና ሽፋን በጥቂት የደቡብ ብሄር ብሄረሰቦች፣ 

በደቡብ ምእራብ ኢትዮጵያ፣ በምእራብ ኦሮሚያ፣ በጋምቤላ እና በአማራ ላይ አነስተኛ ዝናብ ሊኖር 

እንደሚችል የትንበያ መረጃዎች ይጠቁማሉ፡፡ 
 

        በአጠቃላይ በሚቀጥሉት አሥር ቀናት ከኦሮሚያ ክልል ጅማ፣ ኢሉአባቦራ፣ ምሥራቅ ወለጋ፣ 

እንዲሁም ጥቂት  አዲስ አበባ፤  ከአማራ ክልል ሰሜንና ደቡብ ወሎ፣ ሰሜን ሸዋ፣ ምሥራቅ ጎጃም 

እንዲሁም ደቡብ ጎንደር፤ ከደቡብ ብሄር ብሄረሰቦችና ህዝቦች ክልል ሁሉም ዞኖች ዝናብ 

ይኖራቸዋል። የተቀሩት የሀገሪቱ አካባቢዎች በአመዛኙ ደረቅ ሆነው ይሰነብታሉ። 

 

 

እ.ኤ.አ ከማርች 1 እስከ 10/2022 የሚኖረው የአየር ሁኔታ አዝማሚያ 
በእርሻ ሥራ ላይ ሊያሳድር የሚችለው ተፅዕኖ 

 

በመደበኛ ሁኔታ በማርች የመጀመሪያው አሥር ቀናት የወቅቱ እርጥበት በጊዜም ሆነ በቦታ 

አንፃራዊ በሆነ መልኩ እየተጠናከረ የሚሄድበት ጊዜ ነው። ከዚህም ጋር ተያይዞ የበልግ ሰብል 

አብቃይ የሆኑ አካባቢዎች በስፋት የማሳ ዝግጅት የሚያከናውኑበትና ዘር የሚዘሩበት ወቅት ሲሆን፤ 

በተለይም የሰሜን ምሥራቅ፣ የምሥራቅ፣ የደቡብና የደቡብ ምሥራቅ የሀገሪቱ ክፍሎች በመጠንም 

ሆነ በሥርጭት የተጠናከረ እርጥበት ማግኘት የሚገምሩበት ጊዜ ነው።  

 



 

 

8 

 

    በተሰጠው የአየር ሁኔታ ትንበያ መሰረት በሚቀጥሉት የማርች የመጀመሪያው አሥር ቀናት 

የእርጥበት ሁኔታው በመጀመሪያዎቹ ጥቂት ቀናት በአንጻራዊ እንደሚጠናከሩ ከመጠበቁ ጋር ተያይዞ 

በተለይም በሰሜን ምዕራብ፣ በመካከለኛዉና በደቡብ ምዕራብ የሀገሪቱ አካባቢዎች ላይ የደመና ሽፋን 

እና በጥቂት ቦታዎች ላይ አነስተኛ ዝናብ ሊኖር እንደሚችል የትንበያ መረጃዎች ይጠቁማሉ።  

ይህም ሁኔታ የማሳ ዝግጅት ለማድርግ እና የተለያዩ የበልግ ሰብሎችን ለመዝራት በተወሰነ መልኩ 

አዎንታዊ ሚና የሚኖረው ሲሆን፤ በተለይም ቀደም ብለው እርጥበት ማግኘት ለጀመሩና 

አስቀድመው ለተዘሩ የተለያዩ የበልግ ወቅት ሰብሎችም ሆነ በአካባቢዎቹ ለሚበቅሉ ቋሚ ተክሎች 

እንዲሁም ለግጦሽ ሳርና ለመጠጥ ውሃ አቅርቦት በጎ ሚና ይኖረዋል። እንዲሁም በተለያዩ 

ምክንያቶች ዘር ለመዝራት የዘገዩ አካባቢዎች የሚጠበቀውን እነስተኛ እርጥበት ከግምት በማስገባት 

በቂ ዝግጅት ከወዲሁ እንዲያደርጉ ይመከራሉ። በተጨማሪም እርጥበት አጠር የሆኑ አካባቢዎች 

በመካከል ለሚከሰቱ ደረቅ ሰሞናት ጥቅም ላይ ማዋል የሚያስችል የዝናብ ውኃ ለማሰባሰብና 

ለማከማቸት የሚኖረውን እድል ሁሉ በአግባቡና በትኩረት ተግባራዊ ማድረግ ያስፈልጋል።  

 

እ.ኤ.አ ከማርች 1 እስከ 10/2022 የሚኖረው የአየር ሁኔታ አዝማሚያ 
በዉሀዉ ዘርፍ እንቅስቃሴ ላይ ሊያሳድር የሚችለው ተፅዕኖ 

 

       በሚቀጥሉት አስር ቀናት በውሃው ዘርፍ ላይ የሚኖረው ተፅዕኖ ስንመለከት በመጀመሪያዎቹ 

ጥቂት ቀናት እርጥበት ሰጭ ክስተቶች በአንጻሩ እንደሚጠናከሩ ከመጠበቁ ጋር ተያይዞ በተለይም 

በሰሜን ምዕራብ፣ በመካከለኛዉና በደቡብ ምዕራብ የሀገሪቱ ተፋሰሶች ላይ አነስተኛ የእርጥበት 

መጠን ሊኖር እንደሚችል የትንበያ መረጃዎች ያመላክታሉ፡፡ ይህንን ተከትሎ የላይኛውና የታችኛው 

አባይ፣ የላይኛውና የመካከለኛው ስምጥ ሸለቆ፣ ኦሞጊቤ፣ ባሮአከቦ እንዲሁም የላይኛው አዋሽ 

ተፋሰሶች ላይ ከመጠነኛ እርጥበት እስከ እርጥበታማ መጠን እንደ ሚኖራቸው ይጠበቃል፡፡ በዚህም 

መሰረት እርጥበት ያለባቸው ተፋሰሶች ላይ በተቻለ መጠን የሚገኘውን የዝናብ ውሃ በአግባቡ 

በመያዝ ጥቅም ላይ እንዲዉል ማደረጊ ተገቢ ነው፡፡ የተቀሩት የሀገሪቱ ተፋሰሶች ላይ ደረቅ እና 

ከፊል ደረቅ ስር ሊቆዩ እንደሚችሉ ይጠበቃል፡፡ 

 

 


